
Uit die pen van Hannes Buys

Ek is gevra om n paar “tips” met julle te deel. Ek voel egter dat al die “tips” in die wêreld, en die beste toerusting, niks sal help as ons nie verstaan hoe ‘n kamera werk nie.

Daar is n paar goed wat jy nodig het om ‘n foto te maak:
1. ‘n Kamera
2. ‘n Lens
3. Ligsensitiewe materiaal (film, of in die geval van digitaal ‘n “CCD”)

Die kamara en die lens vorm ‘n eenheid waar die lens die lig konsentreer en op die Film of CCD projekteer.

Daar is ook ander fakore wat bepaal hoe die lig deur die lens op die film of  CCD geprojekteer word en sodoende jou foto se kwaliteit bepaal.

Hierdie faktore is:
1. “F-stop” stelling 
2. ISO stelling
3. Sluiterspoed

Die “F-stop” stelling bepaal die hoeveelheid lig wat deurgelaat word na die film of CCD. Hoe hoër die “F-stop” stelling hoe kleiner die gaatjie, en hoe laer die “F-stop stelling hoe groter die gaatjie waardeur lig gelaat word om op die film of  CCD geprojekteer te word. 

Die “F-stop” stelling bepaal ook jou diepte van veld op die foto. Hoe hoër die F-stop stelling hoe meer diepte van veld sal jou foto hê, en hoe laer die “F-stop” stelling hoe minder diepte van veld sal jou foto hê. 

Diepte van veld verwys na hoeveel van jou foto in fokus is. Met baie velddiepte sal die voorgrond, jou fokuspunt of onderwerp en die agtergrond skerp in fokus wees. Met min velddiepte sal die voorgrond en agtergrond uit fokus wees en slegs die fokuspunt of onderwerp skerp in fokus wees.

Die ISO gradering (of stelling vir Digitaal) bepaal die ligsensitiwiteit van die film of CCD. Hoe laer die gradering of stelling (ISO 100) hoe minder die sensitiwiteit maar hoe beter die gehalte van die foto. Hoe hoër die gradering of Stelling (ISO 1600) hoe meer die sensitiwiteit van die film of  CCD maar hoe swakker die gehalte van die foto. Met gehalte van die foto verwys ek na grein in die geval van film en “noise” op die foto in die geval van ‘n CCD.

Sluiterspoed  bepaal die tydsdeur wat die lig op die film of CCD val. Daar is drie hooffaktore wat die sluiterspoed sal bepaal:

Die hoeveelheid beskikbare omgewingslig (helder sonskyn, bewolk of aand).
Die grootte van jou F-stop stelling (groot gaatjie of klein gaatjie).
ISO stelling of gradering.
Jou sluiterspoed in samewerking met die F-stop stelling en ISO stelling gaan bepaal of jou foto reg belig is.        

Hoe om die voorafgaande te gebruik gaan deur die tipe foto wat jy neem bepaal word. Jy moet bepaal wat belangrik is in die foto wat jy neem. Dit kan die beste verduidelik word deur ‘n paar voorbeelde te gebruik.

Landskapfoto. Hier wil ons baie detail in die foto hê. Die foto moet van voor tot agter in fokus wees. Dus gaan jou ISO stelling laag wees 
(ISO 100) Jy gaan n hoë F-stop nommer gebruik (F16 of hoër) om groot diepte van veld te kry. Jou sluiterspoed is nie baie belangrik nie want jy gaan jou kamera op ‘n driepoot sit.

Sport- of Wildfoto. Hier is die persoon of dier wat jy afneem belangrik. Die voor- en agtergrond is nie van belang nie. Die persoon wat jy afneem gaan beweeg, daarom is ‘n hoë sluiterspoed belangrik. Dus gaan jy ‘n hoër IS0 stelling (ISO 400 of hoër) gebruik en ‘n lae F-stop nommer (F5.6 klein velddiepte) om sodoende ‘n hoër sluiterspoed te kry om die beweging van die persoon te vries.

Bogenoemde is baie basies en ek stel voor dat julle gaan eksperimenteer. Neem dieselfde onderwerp af maar op verskillende F-Stop en ISO stellings en kyk wat is die effek. 

95% van van my fotografiekennis het ek opgedoen deur te eksperimenteer en te lees.

Nou vir ‘n paar “Tips”:

In baie skerp sonlig gebruik die “Sunny 16 Rule”. Stel jou F-stop op F16 en jou sluiterspoed dieselfde as jou ISO Stelling. Skiet en jou beligting sal reg wees.

“F8 and you are there” As jy vinnig ‘n foto moet neem en nie tyd het om met stellings te sukkel nie, stel jou F-stop op F8, laat die kamera self die sluiterspoed bepaal en skiet.

As jy nie ‘n driepoot byderhand het nie en nog skerp fotos wil neem, maak seker dat jou sluiterspoed hoër is as jou lens se lengte. Maw. ‘n 100mm lens sluiterspoed is meer as 1/100 van ‘n sekonde.

Laastens, onthou dat dit die gehalte van die lens wat jy gebruik is wat ‘n goeie foto maak en nie die duurste kamara nie. Koop dus eerder ‘n goedkoper “boddy” en spandeer meer geld op die lens.

Groete

Hannes Buys 

